
 

 

 

 

Sjïehteladteme byjreskh almetjidie demensine 
 

Jis byjreskidie hïejmesne sjïehteladta dellie sååjhtoe 

almetje demensine maahta sov biejjieladtje darjomh 

haalvedh, jïh seamma tïjjen jearsoesvoetem sjugniedidh. 

Vuesiehtimmien gaavhtan sjeakoes byjreskh maehtieh 

heerredidh olles tsåatskelesvoete jïh konsentrasjovne 

stirrelgåetieh. 

 

Daamtaj byjreskh hïejmesne gellie dååjresh jïh mojhtesh 

jieliedistie tjeekie. Dan åvteste maahta haestiedihks 

årrodh jarkelimmieh darjodh. Dan gåhkese gåarede 

almetje demensine byöroe meatan vaaltasovvedh 

prosessese, jïh byöroe jarkelimmide ånnetji ånnetji 

darjodh. Gaavnehth maam dïhte demente almetje tuhtjie 

vihkeles utniehtidh. Vihkele hïejme jåarhka buajhkoes 

årrodh jïh jearsoesvoetem vadta, seamma tïjjen goh 

hïejme edtja funksjonelle årrodh. 

 

Maahta byjreskidie hïejmesne naa aelhkie 

råajvarimmiejgujmie sjïehteladtedh. Gellieh dejstie 

raerijste teema-aarhkesne maehtieh hijven viehkine 

årrodh akten åenebe jallh guhkebe boelhken. 

Dååjrehtimmien mietie maahta nuhteligs årrodh 

måjhtelidh hïejmem sjïehteladtedh aareh 

skïemtjelassesne, men aaj mænngan skïemtjelassesne, 

v.g. tjiehtjielisnie institusjovnesne. 

 

Jis raerieh jïh bïhkedimmiem sæjhta, maahta tjïelten 

healsoe- jïh hoksedïenesjinie gaskesadtedh. 

Ergoterapeevte jallh mojhtesedåehkie tjïeltesne maahta 

goerehtalledh, jïh raerieh vedtedh demense almetjen jïh 

fuelhkien sjaavnjoej jïh daerpiesvoeti mietie. 

 

Raerieh jïh tipsh guktie maahta byjreskidie 

sjïehteladtedh: 

 

Sjeakoes jïh ræhpas byjreskh 

Aelhkebe bijjieguvviem hööltedh jïh sjeakoes 

byjreskinie vaaksjoehtidh. 

Såemies råajvarimmieh maehtieh årrodh:  

• Ovdaerpies daeverh jïh mööbelh båarhte vaeltedh 

• Gaajhke byöroe vihties sijjiem utnedh 

• Bïejh vihkeles daeverh guktie leah vååjnesisnie 

• Aellieh gaajhkh jaepieboelhken vaarjoeh jïh gaamegh 

fraamme utnedh 

• Utnieh sjeakoes skåaph jïh skuffah 

 

 

 

 

Mïerhkeme jïh åtnoe klaerijste 
Mïerhkeme jïh åtnoe klaerijste maehtieh viehkiehtidh 

guktie aelhkebe sjædta ovmessie daeverh jïh tjiehtjelh 

gaavnedh. 

Såemies råajvarimmieh maehtieh årrodh: 

• Mïerhkh skåaph jïh skuffah sisveginie. 

• Mïerhkh doh veeljemh mah daamtajommes 

åtnasuvvieh mikrobaaroevuebnesne, vuebnesne, 

bïssememaasjinesne jïh plearoeh. 

• Mïerhkh tjoevkesebåalam eevre jeatjah klaerine 

• Mööbelh eevre jeatjah klaerine goh guelpieh jïh vïedtjh 

viehkiehtieh guktie vielie våajnoes sjidtieh. 

 

Tjoevkese 

Nuekie jïh reaktoe tjoevkese viehkehte guktie aelhkebe 

sjædta vueptiestidh jïh guarkedh mij byjreskinie 

sjugniehtåvva. Goerehth mejtie almetje reaktoe 

klaasetjelmieh nuhtjie darjoemassese, jïh hoksh dah leah 

raajnes. 

Såemies råajvarimmieh maehtieh årrodh: 

• Hijven tjoevkese barkoesijjiej bijjeli. 

• Ektedh jienebh tjoevkesegaaltijh akten 

tjoevkesebåalese. 

• Luejhtieh iemie tjoevkesem sïjse. 

o Aellieh baajh klaaselijnieh klaasem gaptjedh jïh 

vaeltieh ovdaerpies daeverh båarhte klaaseste.  

• Installeerh el-båalah mah tjoevkesem jïjtsistie 

båaltajehtieh akten vihties tïjjen. 

 

Tjoeje  
Almetjh demensine maehtieh dåeriesmoerh utnedh 

ovmessie tjoejh toelhkestidh. Maahta joekehts tjoejh 

gaertjiedidh viehkine gijjiem jïh tjoejem tjiehtjielinie 

giehpiedidh. Jis sjyöhtehke, goerehth mejtie almetje 

demensine lea govlemeabparaatem båaltajahteme jïh 

mejtie abparaate jåhta guktie edtja. 

Såemies råajvarimmieh maehtieh årrodh: 

• Giehpedh duekiegijjem viehkine tjoejegaaltijidie 

giehpiedih 

• Måjhtelh man tjarke gijjie lea ovmessie maasjinine 

• Hijven akustihke 

o Nuhtjh tekstijlh 

o Nuhtjh plaatah mah gijjiem giehpiedieh 

daerpiesvoeten mietie 

 

 

 

 

TEEMA-AARHKE 
Sørsamisk 



 

 

 

 

 

 

Jearsoesvoete 

Jearsoesvoete hïejmesne edtja heerredidh olles naaken 

gahtjh jïh olles aelkieh bueledh. Lissiehtamme 

jearsoesvoete maahta aaj viehkiehtidh guktie almetje 

maahta biejjieladtje darjomesh haalvedh guhkebem, jïh 

jearsoe domtoe hïejmesne årrodh. 

 

Gahtjemehööpteme 

• Dibrehth gïetesteerestahkem jïh gelenderem 

• Vuarjesjh mejtie traahpe 

njiskiehtimmieheaptoem daarpesje 

• Vuarjesjh oksenjarpehkh båarhte vaeltedh jallh 

dagke raampam bïejedh  

• Vaeltieh båarhte loeves guelpiejievegh jïh vielie  

• Dibrehth loeves ledningh olles naaken gahtjh 

• Utnieh stöörege jïh funksjonelle mööbelh 

 

 

Praedtiehööpteme 

• Vaeltieh gaajhkem båarhte mij maahta 

praedtiem sjugniedidh 

• Målsoeh stearijnetjoevkesh 

batterijetjoevkesinie 

• Gïehtjh soevebïeljelæjjah jïh hoksh nuekie 

soevebïeljelæjjah gååvnesieh 

• Skååffh tïjje-tsåahkam jïh vuebnievaeptiem 

elektrihkeles abparaatide 

• Hoksh tellefovnenommerh skïemtjebïjlese, 

praedtiesuarkan jïh pollisese akten sæjjan 

bïejedh gusnie aelhkie dejtie vuejnedh 

• Utnieh daerpies jamhkelimmiedalhketjh 

jaksoesmieresne 

 

 

 

 

 

 

 

 

 

Praktihkeles vuesiehtimmie guktie maahta 

byjreskidie sjïehtedidh  

Jeenjesidie tjöövke lea vihkele areena gusnie gellie 

darjomigujmie gïehtelieh mah mïelem vedtieh, goh 

beapmoeh jurjiehtidh, byöpmedidh, lihtieh bïssedh jïh 

ektesne årrodh. Viehkine aelhkie råajvarimmijste 

maahta tjöövkem nuhtjedh goh aarebi. 

 

Tipsh: 

• Bïejh dïrregh, kåahph, teellerhkh jïh lihtieh jïh vielie 
mah daamtajommes åtnasuvvieh, akten sæjjan 
gusnie lea aelhkie dejtie jaksedh, jallh baajh 
naakede destie bïenghkesne tjåadtjodh. 

 

• Vaeltieh båarhte daeverh jïh abparaath mah eah 
leah åtnosne. 

 

• Vuarjesjh skuffah jïh skåaph mïerhkesjidh teekstine 
jïh/jallh guvvine. Jïh vuarjesjh mejtie edtjh 
skåapeoksh båarhte vaeltedh jallh klaaseokside 
målsodh juktie buerebe bijjieguvviem sjugniedidh. 

 

• Mïerhkh doh båalah mah jeenjemes åtnasuvvieh 
vuebnesne, mikrobaaroevuebnesne jïh jeatjah 
abparaatine. 

 

• Målsoeh urrebe tjöövkedïrregh mah eah leah vielie 
åtnosne, vielie åehpies dïrregigujmie. 

 

• Sjeakoeh jueskieskåapem jïh darjoeh öörnegem 
desnie, olles beapmoe nåake sjïdth. 

 

• Installeerh vuebnievaeptiem jïh tïjjebåalah, 
vuesiehtimmien gaavhtan kaeffiemaasjinese juktie 
praedtievaahram giehpiedidh. 

 
• Hoksh daerpies jamhkelimmiedïrregh leah 

jaksoesmieresne, jïh lissehth maaje 
jamhkelimmiespreejine 

 

• Utnieh maereles mööbelh tjöövkesne, men geehth 
olles fer traegkie jïh dïeve sjïdth.  

